
1.448 hitz
Generoak gidatutako hautua 
Ikasketak genero ikuspegitik

Genero rolek eragin handia dute emakumeen eta gizonen trebakuntzan eta hautatzen dituzten titulazioetan. 

Osasun zientziekin eta hezkuntzarekin lotutako ikasketetara jotzen dute andreek.

Maite Asensio - Bilbo
Emakumeentzat sentimenduak, gizonentzat indarra; emakumeek zaintzen dute, gizonek arrazoitzen; emakumeak letretara, gizonak zientzietara. Binomio zahar horiek erabat hautsi ezinik dabil oraindik gizartea. Genero rolek andreengan eta gizonengan duten eragina hainbat jokamoldetan ikus daiteke, baita zenbait erabakitan ere, besteak beste, ikasketak hautatzerakoan. Haurtzaroan eta gaztaroan neskek eta mutilek bizi dituzten sozializazio prozesu desberdinak daude joera horien oinarrian. «Zaintzan eta hezkuntzan ardura gehiago har ditzaten hezten dira emakumeak, horregatik da haien presentzia hain handia Erizaintzan, Gizarte Lanean, Irakasle ikasketetan eta Pedagogian», dio Emakundeko zuzendari eta unibertsitateko irakasle Maria Silvestrek.

Oraindik ere genero rolek eragin handia dute derrigorrezko eskolaldiaren ostean hartu beharreko trebakuntza ibilbidea hautatzerako orduan. Urteak dira Batxilergo ikasketetan emakumeak nagusi direla kopuruz, ikasleen %60 inguru; Lanbide Heziketan (LH), ordea, datua alderantzizkoa da: Euskal Autonomia Erkidegoko 2008-09ko ikasturteko behin-behineko datuen arabera, LHko ikasleen %41 ziren emakumezkoak. Unibertsitatean, berriz, gehiago dira andreak; 2006-07ko ikasturtean Araba, Bizkai eta Gipuzkoako unibertsitateetan matrikulatutakoen %54, hain zuzen.

Besteak beste, derrigorrezko eskolaldian izandako emaitza akademikoak hartzen dituzte kontuan bide hori nondik jorratu erabakitzean. Emakumeen emaitzak hobeak dira, bai eskolan bai unibertsitatera sartzeko hautaprobetan; Maria Silvestreren iritziz, inguruneak neskez eta mutilez espero duenarekin lotuta daude emaitza akademikoak: «Kontzentrazioarekin, irakurketarekin, hausnarketarekin lotutako jarduerak egiten irakasten zaie neskei; trebetasun horiek emaitza akademiko onak izaten laguntzen dute. Mutilak lehiara, kirolera, jarduera fisikora bultzatzen dira, eta ez dituzte trebetasun horiek hainbeste garatzen».

Baina ikasketen edukiari erreparatuta nabaritzen da genero rolen eragina batik bat. Emakunderen EAEko Emakumeen eta Gizonen egoerari buruzko zifrak 2008 txostenaren arabera, emakumeek eta gizonek hautatzen dituzten unibertsitate ikasketak ez datoz bat. EAEko unibertsitateetako matrikulazio datuen arabera, osasun zientzien adarreko ikasketak aukeratzen dituzte emakumeek (Erizaintza, Medikuntza, Farmazia), baita hezkuntzaren alorrekoak ere (Pedagogia, Psikologia, Gizarte Hezkuntza). Gizonezkoen lehentasunak, berriz, zientzia eta teknikaren adarretakoak dira; Ingeniaritzetara jotzen dute batez ere. 

Dena den, emakumeen eta gizonen hautuek bat egiten dute bi arlotan: Irakasle ikasketak (emakumeen lehen aukera, gizonen hirugarrena) eta Administrazio eta Enpresa Zuzendaritza (bigarren aukera emakume zein gizonentzat); bi titulazio horietan nabarmen handiagoa da emakumeen kopurua. Hartara, azken urteotan aldaketak izan direla ikusi du Silvestrek: «Orain gutxira arte maskulinizatuta zeuden ikasketetan gero eta emakume gehiago daude: Arkitektura, Medikuntza, Enpresa Zuzendaritza... Baina Ingeniaritzetan, esaterako, oso nabaria da segregazioa, oraindik oso emakume gutxi dago». Izan ere, 2007-08ko ikasturtean Ingeniaritzetan matrikulatutako ikasleen %34 ziren emakumezkoak. 

EHUko Berdintasun zuzendari Jasone Astolaren hitzetan, «arketipoen zama» dago hautu horien atzean, «norbere buruari buruzko ikuspegia, kulturak pizten eta transmititzen duena». Ildo horretatik, emakumezko erreferentea falta dela mintzatu da: «Ingeniaritzaren munduan ere emakumeak egon dira, bideak zabaldu dituzte, baina hori ez dakigu; pertsona eta lan horiek gure kontakizunetatik ezabatu dituzte». Hori dela eta, ezinbestekotzat jo du «emakumeen jakituria hezkuntza sisteman txertatzea», eta iragarri du EHUn lantzen ari diren Berdintasun Planak ildo horretako neurriak bultzatuko dituela. «Berdin dio zertan jardun, askatasunez hautatzen bada; baina oraindik generoak zerikusi handia du», dio Astolak. «Hezkuntzaren bidez sustatu behar dugu erabakia banakakoa izatea, benetako aukera berdintasunetik abiatuta», gaineratu du Silvestrek.
LHn presentzia handitzen
«LHn ere segregazioa oso handia da: trebakuntza hori lan mundura oso bideratuta dago, eta gizonen eta andreen hautua oso agerikoa da, lanbide feminizatuetara edo maskulinizatuetara», azaldu du Silvestrek. Emakumeek LHn duten presentzia handituz joan da azken urteotan, baina sektore jakin batzuetara jo dute, batez ere administrazioarekin, osasun arloarekin, zerbitzu soziokulturalekin, marketinarekin, irudia eta komunikazioarekin lotutakoetara. Industria jarduerara gero eta emakume gehiago sartzen ari den arren, ikasketa batzuetan ez dira matrikulatuen %5era ailegatzen, hala nola Elektrizitatean, Produkzioko Mantentze eta Zerbitzuetan, Zurgintza eta Altzarigintzan eta Ibilgailu Autopropultsatuen Mantentzean. 

Hartara, lanbide batzuk oraindik feminizatuta edo maskulinizatuta daudela dio Silvestrek. Baina hori aldatzeko prozesuan, joera arriskutsu bat ikusten du: «Lanbide feminizatuek balio sozial eta ekonomiko txikiagoa dute. Baina duela urte gutxira arte maskulinizatuta zeuden eta balio sozioekonomiko handia zuten lanbideetan emakumeak sartu ahala balio soziala galtzen ari direla antzematen da. Medikuntzan argi ikusten dut, sektoretik heltzen diren eskaerei erreparatuta: segurtasun gutxiago dute, arrisku gehiago, eriek ez dute haien lana aitortzen...». 

Horren haritik, Silvestrek gogorarazi du sexuaren araberako lan banaketa eta feminizatutako sektoreei egotzitako balio sozial eskasa lotuta daudela andreen eta gizonen soldaten desberdintasunarekin: «Feminizatutako lanbideei duintasuna eman behar zaie, eta, era berean, pixkanaka feminizatzen direnak balioa gal ez dezaten bultzatu behar da».

Andreak unibertsitatera sartu zirela ospatzeko eskatu dute.

Emakumeak unibertsitatera legezko aukera berdintasunean sartu zirela ehun urte beteko direla ospatzeko eskatu die EB-Berdeak alderdiak Gipuzkoako Batzar Nagusiei. Arantza Gonzalez biltzarkideak azaldu duenez, «emakumeak gizonen baldintza berberetan unibertsitatean sartzea arautu zen 1910ean, eta horrek aurrerapauso handia ekarri zuen berdintasunerako bidean». Dena den, lan ibilbidean parekotasuna lortzeko «oztopoak» oraindik ere badaudela salatu du, eta andreek ardura postuetara heltzeko dituzten zailtasunak ere nabarmendu ditu. Edonola ere, mendeurrena ospatzeko eskatu du, «mugarri» hura gogora ekartzea eta ikusgai egitea beharrezkoa delakoan.

Andreen lan ibilbidea aztertuko dute bihar

Emakumeen lan ibilbideak nolakoak diren aztertuko dituzte bihar, EHU Euskal Herriko Unibertsitateko Enpresa eta Zientzien Fakultatean (Bilbo) antolatutako jardunaldietan. 09:00etan hasita, emakumeen eta gizonen berdintasuna jorratuko dute lan esparrutik begiratuta. Andreek lan merkatura sartzeko dituzten zailtasunak, toki zein nazioarteko aurrekontuek parekidetasunean duten eragina eta emakumeek administrazio kontseiluetan duten rola aztertuko dute, besteak beste. EHUko Berdintasun zuzendari Jasone Astola izango da hizlari nagusia. Jardunaldiak euskaraz izango dira, eta, hala, EHUn euskaraz ere ikertzen dela aldarrikatu nahi dute antolatzaileek.

_______________________________________________________________
«Emakumeak sartu ahala, maskulinizatuta zeuden lanbideak balio soziala galtzen ari dira»

MARIA SILVESTRE - Emakundeko Zuzendaria
6,8
Emakumeen batez besteko emaitza selektibitatean. Unibertsitatean sartzeko 2008ko hautaprobetan 6,8ko batez bestekoa lortu zuten emakumeek, eta 6,6koa gizonek, EAEn. Adar Zientifiko Teknikoan emaitza bera izan zuten gizonek, eta 7,1ekoa emakumeek.
%90,1
Emakumeak Giza Elikaduran. 2007-08ko ikasturtean, Giza Elikadura eta Dietetika titulazioko ikasleen %90,1 emakumezkoak ziren. Andreek presentzia handia zuten, halaber, Eritzaintzan (%88,1), Pedagogian (%86,8) eta Itzulpengintzan (%84,8).
2
Itsas eta Arrantza Jardueretako ikasle emakumezkoak. EAEko Lanbide Heziketaren 2008-09ko ikasturteari buruzko behin-behineko datuen arabera, Itsas eta Arrantza Jarduerak hautatu zuten 58 ikasleen artean bi emakumezko baino ez zeuden. 

____________________________________________________________

Ainhoa Novo. EHUko irakaslea
Ikasketen segregazioaren jatorria gizartearen antolaketa tradizionalean dagoela uste du Novok; egoera iraultzeko, hezkuntzak garrantzi handiagoa eman behar dio berdintasunari.
«Zaintzea ona da, baina ezin da rol banaketatik eratorritako zerbait izan»
M. Asensio. Leioa
EAEko emakumeen eta gizonen egoerari buruz Emakundek urtero argitaratzen duen txostena lantzeko prozesuan parte hartzen du Ainhoa Novok (Pasai Donibane, Gipuzkoa, 1973), EHUko Gizarte eta Komunikazio Zientzien Fakultateko irakasleak. Ikasketak eta lanbidea hautatzean genero rolek eragin handia duela ikusi du.
Emakumeak letretara, gizonak zientzietara. Zertan oinarritzen da uste hori?
Emakumeak letretan eta gizonak zientzietan hobeak direla azaltzen duen osagai biologikorik ez dago. Horren inguruan egiten ari diren azterketetan ez da halakorik antzeman, nahiz eta egia den neskek emaitza hobeak izaten dituztela. Horregatik pentsatzen dugu rol banaketan, gizartearen antolaketa tradizionalean eta identitatean duela oinarria uste horrek. 
Uste horrek indarrean al dirau?
Bai. Unibertsitateko hautaprobara aurkezten direnen %60 emakumeak dira; horietako %70etik gora Arteetan, Osasun Zientzietan eta Giza Zientzietan daude. Lanbide Heziketan oraindik handiagoa da aldea, baina hor aldaketa bat egon da: LHko ikasleak behar zituzten industria sektorean, eta emakumeak erakartzeko kanpaina egin zuten; baina lan merkatuak eskatuta egin zuten.

Unibertsitatean ere tradizio aldetik gizonen esparru izandako ikasketa askotan sartzen ari dira andreak. Zergatik ez Ingeniaritzatan?

Ez nuke esango aldaketa horren handia izan denik; unibertsitatean sartzen den andreen kopuruak gora egin duen neurrian igo da titulazio gehienetan duten presentzia. Ingeniaritzetako auzia lan etorkizunarekin lotuta dago: emakume ingeniarien irudi profesionala ez da asko landu, eta, beraz, gazteek ez dute barneratu eta ez dute haien burua hor ikusten. Gainera, andre ingeniari asko unibertsitatean geratzen dira, irakaskuntzan, arlo pribatua oso maskulinizatuta dagoelako eta gogorra delako, esaterako, amatasunari dagokionez.
Haurtzaroan sustatutako zaletasunekin ere lotuta al dago?
Bai, horregatik aldatu behar dira balioak. Andreen eta gizonen arteko berdintasunari ez zaio behar adina garrantzia eman hezkuntzan; oso gai gatazkatsua da, boterearen inguruko ideiak aldatzea dakarrelako, eta horrek erresistentzia handiak eragiten ditu. Baina gainerako agenteekin ere lan egin behar da: familia, lagun taldeak, hedabideak...
Emakumeak esparru maskulinizatuetara bai, baina alderantzizko bidea gertatzen ari al da?
Oso gutxi, bilakaera hori oso motela da. Ikasleen %80 emakumeak direneko titulazio asko dago. Segregazioa argia da, eta politika publikoak ere ez dira ondo bideratu, sektore feminizatuetan ez delako inbertitzen, ez dutelako ospe onik. Rolak eraldatu behar dira, emakumeak zaintzailetzat hartzen diren bitartean ez delako berdintasunik izango. Zaintzea ona da, baina ezin da rol banaketatik eratorritako zerbait izan. 
Graduondo eta doktoretzetan ere emakume gehiago dago, baina tesi gutxiago egiten dituzte. Zergatik?
Guraize efektua deitzen zaio. Unibertsitate ibilbidean andreen eta gizonen presentzia alderantzizkatzen da: ikasleen artean gizon gutxiago dago, baina katedradun gehiago, eta emakumeekin kontrakoa gertatzen da. Masa kritiko ezaren eta amatasunaren argudioen bidez ez da hori azaltzen. Nire ustez, lan taldeen dinamikarekin lotuta dago, eta horietan oso errotuta dauden gizonen arteko aliantzekin; baina hori ezin da neurtu, oso sotila baita.

